Gwasanaeth Nadolig 
Nadolig Llawen
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Mae’r rhannau yma’n addas ar gyfer plant ifanc.
Croeso ac emyn/cân addas
N: Mae’r Nadolig yn agos. 
N: Newyddion da a ddaeth i’n byd adeg y Nadolig. 
N: Newyddion da yn Nasareth a’r nefoedd.
A: Amser i gofio am Angylion yn addoli.
A: Addoli baban annwyl, addfwyn.
A: Addoli Achubwr i’r holl fyd.
D: Doethion hefyd fu’n dathlu. 
D: Dathlu dyfodiad Mab Duw. 
D: Dathlu a dilyn y seren o’r dwyrain draw.
O: Ofni wnaeth y bugeiliaid, allan ar y mynydd oer.

O: Ofni er clywed bod Oen Duw wedi ei eni i’r byd.

O: Oen Duw, wedi ei eni mewn stabl.
L: Mor lawen oedd Mair. 

L: Lapiodd ei mab mewn cadachau, a’i osod mewn preseb.
L: Mor lawen oedd holl lu’r nef. 

I: Iesu oedd enw’r baban.
I: Iesu Grist, Fab Duw.
I: Iachawdwr.

G: Geni gwyrthiol – ganwyd Gwaredwr.
G: Gogoniant i Dduw yn y nefoedd uchaf.

G: Goleuni a ddaeth i’r byd.
Ll: Llawenhewch! 
Ll: Llewyrchodd goleuni drwy’r awyr ddu.
Ll: Lliaws o lu nefol yn moli Duw.
A: Adeg i gofio a dathlu yw’r Nadolig.
A: Amser i feddwl am ystyr y geni yn Methlehem.
A: Achlysur i’w fwynhau.
W: Wedi’r holl brysurdeb..
W: Wedi’r holl baratoi...
W: Wedi’r holl wledda....
E: ...ei gofio Ef wnawn ni.
E: Emaniwel - Duw gyda ni.
E: Efengyl byw.
N: Nawr mae’n amser ni ar ben, ond cofiwch hyn...
N: Newyddion da a ddaeth i’n byd adeg y Nadolig. 
N: Nadolig Llawen i chi i gyd!

